
　〈監閣之賢否矣〉

五月營山陵于北京昌平縣天壽山時　仁孝皇后未葬

上命尙書趙羾以江西明地理人廖均卿等擇地得吉于

昌平縣東黃土山車駕臨視遂封其山爲天壽山命武義

伯王通督營山陵○賜　皇太子聖學心法書　上嘗採

輯聖賢格言切於修身齊家治國平天下之要者爲書四

卷曰君道臣道父道子道名聖學心法親爲之序至是刊

印完遣人齎賜　皇太子○置邊城調軍勘合　上以邊

戎調遣止憑勑書慮或有詐乃以勇敢鋒銳神奇精壯強

毅克勝英雄威猛十六字編爲勘合

六月勑甘肅總兵官都督何福曰前命給事郭驥往使本

雅失里爲所殺從行者亡歸言本雅失里阿魯台俱爲瓦

剌所敗餘數騎奔竄臚胊河欲收潰敗之衆入寇此虜負

朕恩𢦤殺使臣又欲擾邊罪不可貸爾且整飭軍士以待

○命淇國公丘福帥師北征本雅失里以福爲征虜大將

軍武城侯王聰爲左副將軍同安侯火眞爲右副將軍靖

安侯王忠安平侯李遠爲左右參將福等陛辭　上密授

方略令愼行之

八月張輔兵至交趾敗賊衆於鹹子澗太平海口等處斬

首數千溺死無算生擒賊黨僞監門衛將軍潘坁等二百

--

餘人獲船四百餘艘賊酋阮世美鄧景異脱身逃○丘福

等出塞與虜戰敗績福及王聰火眞王忠李遠皆死之初

福率將校千餘人先至臚胊河遇虜遊兵與戰敗之遂乘

勝渡河又獲虜尙書一人福飲勞而詢之言本雅失里知

大兵至惶懼欲北遁去此可三十餘里福喜曰可疾馳擒

之是時官軍未集諸將皆曰恐虜遣此人誘我不可信且

駐兵候諸軍俱至先遣精騎觀其虛實何如然後擊之母

墮虜計福不從令所獲者爲鄕道率衆直薄虜營與戰相

持二日每戰虜輒佯敗引去福銳意乘之李遠曰將軍輕

信諜者徑渡河懸孤軍至此虜故示弱紿我深入進必不

利吾等陛辭時　聖諭諄切戒以母失機毋輕犯虜毋爲

虜所紿一舉未捷俟再舉將軍獨忘之乎王聰亦力言不

可福皆不聽先馳馬揮士卒行諸將不得已與之俱旣行

虜衆奄至圍之遠聰率五百騎突虜陣聰戰死遠及福等

並爲虜所執皆死之全軍皆没

九月封甘肅總兵官左都督何福爲寧遠侯時虜酋脫脫

不花王把秃王賽因帖木兒國公等官率所部來歸　上

嘉其有柔遠安邊之功故卽軍中封之○遣楊榮齎勑諭

福曰脱脫不花等旣來而止於亦集乃遲違日久或致生

變爾可與楊榮計度從長行事須斟酌權宜處之務在得

